
151

E s'intonava allôa fra lô ûn terzetto

De tiate de cavelli e ungiæ da strie,

Che ô dava a-i circostanti ûn gran diletto,

Che quello giorno aveivan coæ de rie;

E ô façeiva bon zêugo e bon effetto

In Idia e Ozela, ch’ëan incoraggie

E senza imbarazzâse in quella lite,

Verso da meta se n’andavan drite.


152

Zà spiccavan da questa non lontaña,

Comme due belle stofe in mostra appeise

I du*i mandilli de sæa fiña e saña,

De bella tescitûa e de stampa ingleise;

Un a treî coî, comme a bandea italiaña,

E l’atro a duî, comme a bandea zeneise,

Che de due concorrenti impivan l’êuggio

E a l’aia e a-i atti paivan dî: te vêuggio.


153

Pe caxo intanto passan da-ô canotto

D’Oieda tûtte due vegnindo in zù:

L’è Ozela ä so compagna ciù de sotto,

E questa ciù avanzâ da-i anche in sciù,

Voendo allôa d’Anaucana ô zovenotto

A sêu diletta favorî un pö ciù,

O pensa d’aggiûttala replicando

A scena d’Ippomene e de Fernando.


154

In mâ ô cacciava, no avendo atro addosso

Davanti a Idia ûn so stûccio in marocchin

De Levante assæ bello e de cô rosso,

Fiettôu d’öu, e foddrôu de vellûttin,

E ch’ô gh’ëa cao, comme se ô foise ûn grosso

Tesöu, perchè ô l’aveiva tutto pin

D’ûn genere speciale de focciare

Utili a ûn zerbinotto e a ûn militare.

